
  

Općinsko vijeće Tomislavgrada podržalo pokretanje aktivnosti za
izradu Idejnog projekta komasacije Duvanjskog polja

Direktor Federalne uprave za geodetske i imovinsko-pravne poslove Željko Obradović i pomoćnik
direktora Sead Hadžić posjetili su Općinu Tomislavgrad povodom sjednice Općinskog vijeća, na čijem se
dnevnom redu našla tačka „Zaključak o pokretanju aktivnosti na izradi Idejnog projekta komasacije
poljoprivrednog zemljišta na području Duvanjskog polja“.

Tokom sjednice direktor Željko Obradović upoznao je vijećnike s aktuelnim projektima i aktivnostima
koje provodi Federalna uprava za geodetske i imovinsko-pravne poslove, s posebnim naglaskom na
projekte koji se realiziraju na području općine Tomislavgrad. Istakao je kako su angažiranost općinskog



načelnika i općinske službe za geodetske i katastarske poslove ključni preduvjeti za uspješnu pripremu i
provedbu projekata iz oblasti zemljišne administracije. Naglasio je da se Tomislavgrad, zahvaljujući
kontinuiranom radu na uređenju katastarske evidencije i podataka o nekretninama, ubraja među uspješnije
općine u Federaciji Bosne i Hercegovine.

Pomoćnik direktora Sead Hadžić detaljnije je predstavio svrhu izrade Idejnog projekta komasacije
poljoprivrednog zemljišta na području Duvanjskog polja. Istakao je kako ovaj dokument predstavlja
stručnu, tehničku, organizacionu i finansijsku osnovu za donošenje odluke Općinskog vijeća o provođenju
komasacije te njenoj planskoj realizaciji. Idejni projekat treba dati odgovore na ključna pitanja vezana za
opravdanost komasacije, obuhvat područja, dinamiku provođenja, rokove i način finansiranja.

Općinsko vijeće Tomislavgrada jednoglasno je usvojilo Zaključak o pokretanju aktivnosti na izradi
Idejnog projekta komasacije. Načelnik Općine Tomislavgrad Ivan Buntić tom je prilikom istakao važnost
komasacije Duvanjskog polja kao jednog od ključnih preduvjeta za daljnji razvoj i unapređenje
poljoprivredne proizvodnje na ovom području. Također je naglasio uspješnu i kontinuiranu saradnju
Općine Tomislavgrad s Federalnom upravom za geodetske i imovinsko-pravne poslove u provođenju
zajedničkih projekata.

